
Nikita Scott, een van die vroue wat uitgebeeld word in As She Is.
Foto: MAX BOSANQUET

Kunsredaksie

Die internasionaal bekroonde 
Bold Beauty Project, wat al in 
verskeie lande aangebied is en 
vanjaar deel van die 61ste Vene-
siese Biënnale was, maak van-
deesmaand sy Afrika-debuut in 
Kaapstad met As She Is – ’n foto-
grafiese uitstalling wat die lewe 
en verhale van 17 vroue met ge-
stremdhede uit die Wes-Kaap in 
die kollig plaas.

Die uitstalling open op 5 Au-
gustus by 33BREE as deel van 
die Heat-kunstefees en word 
aangebied in samewerking met 
The Artists Gallery.

Hoewel die Bold Beauty Pro-
ject in Amerika ontstaan het, is 
die Suid-Afrikaanse weergawe 
spesiaal vir die Wes-Kaap ont-
wikkel. 17 vroue is deur ’n groep 
plaaslike fotograwe afgeneem, 

met elke portret vergesel van 
die vrou se eie verhaal.

Die fokus val nie op hul ge-
stremdhede nie, maar op hul 
identiteit, persoonlikheid en le-
wenskrag. Die uitstalling wil ge-
vestigde idees oor skoonheid be-
vraagteken en besoekers uitnooi 
om opnuut te dink oor hoe men-
se gesien en verteenwoordig 
word.

Die oorspronklike Bold Beau-
ty Project is deur Shelly Baer en 
dr. Eva Ritvo in Amerika begin. 
Sedertdien het dit internasiona-
le erkenning verwerf vir sy ge-
bruik van fotografie om gesprek-
ke oor insluiting, sigbaarheid en 
menswaardigheid aan te wak-
ker.

Die projek se jongste interna-
sionale mylpaal was as deel van 
die Personal Structures – Conflu-
ences-uitstalling by die Palazzo 

Mora tydens die 61ste Venesiese 
Biënnale.

Vir die Suid-Afrikaanse aan-
bieding het Jaret Loggenberg, 
besturende direkteur van The 
Artists Gallery en 33BREE, nou 
saamgewerk met die bekende 
kunsleier en gestremdheids­-
aktivis Marlene le Roux, wat as 
medekurator en mentor opge-
tree het.

Loggenberg sê die projek gaan 
nie oor gestremdheid nie, maar 
oor sigbaarheid, menswaardig-
heid en die viering van vroue 
soos hulle is.

Le Roux, uitvoerende hoof van 
die Kunstekaap-teater, beklem-
toon dat mense met gestremdhe-
de nie as probleme beskou moet 
word wat opgelos moet word 
nie.

“Die projek gaan oor sensuali-
teit, krag en die moed om jouself 

volkome te aanvaar – met elke 
uitdaging, elke litteken en elke 
verhaal. Die uitstalling sê een-
voudig: ‘Kyk na haar. Sien wie 
sy is.’ ”

As She Is is ’n projek sonder 
winsbejag wat deur visuele kuns 
gesprekke oor insluiting en ver-
teenwoordiging wil aanwakker. 
Die uitstalling herinner besoe-
kers daaraan dat skoonheid baie 
vorme aanneem en dat elke 
mens verdien om sonder voor-
oordele raakgesien te word.

Die titel As She Is onderstreep 
juis dié uitgangspunt: om verby 
etikette te kyk en elke vrou as 
individu te ontmoet – met haar 
eie verhaal, moed en teenwoor-
digheid.

Die uitstalling duur van 6 tot 
29 Augustus by 33BREE, met in-
gang in Waterkantstraat. Besoe-
kers kan dit gratis besigtig.

BOLD BEAUTY PROJECT MAAK AFRIKA-DEBUUT IN KAAPSTAD

‘Kyk na haar, sien wie sy is’

Hanlie Stehl Foto: JOSIE BORAIN

Nadia Swart

Meer as 100 jong balletdansers van 
oor die wêreld heen sal vandees-
week in Kaapstad meeding, terwyl 
die kompetisie ook ’n mylpaal vir 
Suid-Afrikaanse ballet vier.

So sê Dirk Badenhorst, stigter van 
die Suid-Afrikaanse Internasionale 
Balletkompetisie (SAIBK), wat van-
jaar sy 13de kompetisie vier.

Badenhorst, wat ook die artistieke 
direkteur van Mzansi Ballet is, is 
die trotsste daarop dat die kompeti-
sie plaaslike dansers laat besef het 
hulle kan op dieselfde vlak as hul in-
ternasionale eweknieë presteer. 
“Die openbare verwagtinge en ge-
halte van Suid-Afrikaanse dansers 
het in die laaste paar jaar in die al-
gemeen verbeter.”

Toe die SAIBK van stapel gestuur 
is, was baie dansonderwysers aan-
vanklik onseker of hul leerlinge in-
ternasionaal sou kon meeding, sê 
hy.

“Totdat hulle besef het, as ’n 12-ja-
rige Koreaan of ’n 12-jarige Kubaan 
iets kan doen, kan ’n 12-jarige Suid-
Afrikaner dit ook doen. Ons moet 
net baie harder werk en meer ure 
insit om dié geleenthede moontlik te 
maak.”

Hy sê dié ingesteldheid het merk-
bare verandering teweeggebring aan 
die gehalte van balletopleiding in 
Suid-Afrika.

Die 13de SAIBK vind van 4 tot 6 
Augustus by die Kunstekaap-teater-
sentrum plaas. 115 dansers uit Suid-
Afrika en lande soos Rusland, Kuba 
en Brittanje sal in die skolier-, juni-
or- en senior-afdelings meeding. Die 
kompetisie sluit klassieke ballet, 
kontemporêre dans, choreografie en 
ensemble-afdelings in.

Badenhorst meen die internasio-
nale aard van die kompetisie is van 
kardinale belang. Hy sê Suid-Afrika-
ners heg dikwels meer waarde aan 
internasionaal goedgekeurde presta-
sies as plaaslike prestasies.

“Ek was pas in Rusland, waar die 
Russe so trots is op hul Russiese 
dansers en hul Russiese skool. In 
Suid-Afrika kom dit voor of ’n mens 
altyd moet sê dis wêreldklas, in 

plaas daarvan om te sê dis Suid-
Afrika-klas.”

Die kompetisie bied ’n maatstaf 
waarteen plaaslike dansers hulself 
kan meet, maar die uitwerking van 
die kompetisie strek egter verder as 
die verhoog. Jong dansers uit ver-
skillende lande vorm dikwels 
vriendskappe wat jare lank voort-
duur, sê Badenhorst.

“Wanneer jy al die kinders van 
verskillende lande met mekaar sien 
vriende maak, is dit ’n baie spesiale 
oomblik.”

Hy beklemtoon verder ook dat 
voormalige deelnemers wat vandag 
internasionale loopbane geniet, on-
der andere Suid-Afrikaanse dansers 

is wat by geselskappe soos die
Washington Ballet en die Royal Bal-
let aangesluit het, asook ’n Chinese 
deelnemer wat ná die kompetisie ’n 
pos by die Nederlandse Nasionale 
Ballet aanvaar het.

Hoewel ballet dikwels as ’n eks-
klusiewe kunsvorm beskou word, 
glo Badenhorst die belangstelling 
groei en sê meer mense begin ballet 
as ’n ernstige beroep beskou wat ge-
paardgaan met teaters wat weer be-
gin voller word. Hy sê hy is veral 
opgewonde oor die manier waarop 
Suid-Afrikaanse choreograwe hul 
eie identiteit begin omarm.

“Die wêreld ken Swanemeer, maar 
die wêreld wil graag meer weet oor 

Afrika en Suid-Afrika.”
Hy sê produksies wat Afrika-mu-

siek en plaaslike stories insluit, ont-
lok groot belangstelling onder inter-
nasionale kunstenaars. “Wanneer 
die Afrika-musiek begin speel en die 
Afrika-geïnspireerde choreografie 
begin, sien jy die ongelooflike op-
winding by ons gaste van oorsee.”

Die SAIBK vind van 4 tot 6 Augus-
tus by die Kunstekaap-teatersen-
trum plaas en sluit af met ’n glans-
ryke gala-aand. Kaartjies vir die ver-
skeie geleenthede is nou beskikbaar 
met afslagopsies vir pensioentrek-
kers, skoliere en groter groepe. 
Kaartjies kan bespreek word via 
Webtickets of die Kunstekaap-loket.

Kompetisie ’n mylpaal vir SA ballet

Greisell Lastre Casuso (18) van Kuba, verlede jaar se gouemedaljewenner, is terug om weer in die Suid-Afrikaanse 
Internasionale Balletkompetisie mee te ding. Foto: VERSKAF

Dit sou gister na verwagting ’n 
lang aand wees vir brandbestry-
ders wat verbete die vlamme op 
Tafelberg beveg het.

Die plantegroei het gister in 
Kloofnek bo Tafelbergpad vlam-
gevat, sê Sanparke in ’n verkla-
ring.

Brandbestryders is saam met 
die Kaapstad-metro se brand-en-
reddingsdienste en drie spanne 
vrywilligers daarheen ontplooi. 
Beamptes van Sanparke het die 
kabelkarretjie se onderste stasie, 
met toeriste in, ontruim, terwyl 
verkeersbeamptes gehelp het dat 
motoriste die gebied spoedig dog 
ordelik verlaat.

Die kontoerwandelpad en om-
liggende roetes tussen Kloofnek 
en die onderste kabelkarstasie is 
tot verdere kennisgewing ge-
sluit.

Michael Abrahams, woord-
voerder van die metro se brand-
en-reddingsdienste, het vroeg-
aand gesê brandbestryding sal 
deur die aand voortduur. Die 
wind dwing die brand na die 
kruin van die berg.

Nog geen beserings of skade 
aan eiendom is aangemeld nie, 
sê Abrahams.

Die oorsaak van die brand is 
volgens Sanparke nog onbekend.

Die Suid-Afrikaanse Weer-
diens het Vrydag onthul onder-
normale reënval is in Junie oor 
die suidwestelike dele van die 
Kaap waargeneem. Dit het tot in 
Julie voortgeduur, met verskeie 
dele van die streek wat hul laag-
ste reënval tot nog toe gedurende 
Julie aangeteken het.

Bestryders veg 
teen vlamme 
op Tafelberg

Rook teen Tafelberg gister by die 
kabelkarstasie. Foto: VERSKAF

Wil jy hê mense van die Kaap tot in die noorde 
van Namibië moet brand om jou dorp te besoek?

Dan moet jy Kwêla se Dorp van die Jaar wen. 
Maklik is dit egter nie – en vanjaar was die me-
dedinging besonder straf.

Volgens Kwêla se aanbieder, Hannes van 
Wyk, was dit kop aan kop tot reg aan die einde. 
Sowat 120 000 stemme is uitgebring om die wen-
ner uit die nege finaliste aan te wys.

Lottoland SA is vanjaar reeds vir die vierde 
keer by die kompetisie betrokke. Maryke 
Haywood, bemarkingshoof, sê dorpe lê hulle na 
aan die hart.

“Dit gaan ook oor trots, en elke mens wil tog 
trots wees op sy eie dorp,” het sy gesê.

Waldimar Pelser, M-Net-direkteur van Premi-
um-kanale, het gesê hoewel ’n mens dikwels 
hoor hoe swaar dit op die platteland gaan, gee 
gemeenskappe wat besluit om self ’n verskil te 
maak hom hoop.

“Wat my so opgewonde maak oor hierdie pro-
jek, is dat mense weier om hul lot net passief te 
aanvaar en sê ‘ons gaan ’n verskil maak aan 
hierdie dorp’,” het hy gesê.

Hy en Maryke was dit eens: Daar’s dorpe – en 
dan’s daar lékker dorpe.

Vanjaar se Kwêla Dorp van die Jaar is Hart-
beespoort, aan die voet van die Magaliesberge!

Adri Louw van Proudly Harties sê die ge-
meenskap se ondersteuning was merkwaardig.

“Dit was eintlik vir ons ’n wonderwerk,” sê 
sy.

Hartbeespoort wen R1 miljoen van Lottoland 
SA, kykNET-lugtyd ter waarde van R1 miljoen 
én die moeder van alle makieties.

Die geld sal onder meer gebruik word om die 
verkeerslig by die damwal te herstel, groen ge-
biede verder te ontwikkel en meer straatligte te 
installeer.

Die kykNET-lugtyd sal gebruik word om toe-
risme in die gebied te bevorder, aangesien dit 
die dorp se belangrikste bedryf is.

En daai makietie? Daarvoor kan Harties nie 
wag nie! – Sarie.com-span

Kwêla Dorp van die 
Jaar: En die wendorp 
is . . . ’n lékker dorp!


